
“Əziz həmvətənlərim, 
xanımlar və cənablar!

Bildiyiniz kimi, uzun illər Azər­
baycan Kommunist Partiyası 
Mərkəzi Komitəsinin birinci kati­
bi, SSRİ Nazirlər Soveti sədrinin 
birinci müavini vəzifələrində iş­
ləmiş, Sov.İKP MK Siyasi Bürosu­
nun üzvü olmuşam. Geniş infarkt 
keçirmişəm. Xəstəliyimlə əlaqədar 
iki ildən artıqdır ki, pensiyada­
yam. Azərbaycanı tərk etdiyim 
1982-ci ilin dekabrından keçən 
müddətdə bu gün ilk dəfədir ki, 
Azərbaycan SSR-in Moskvadakı 
daimi nümayəndəliyinin astana­
sına qədəm qoyuram. Mən baş 
vermiş hadisələr haqqında dünən 
xəbər tutmuşam və təbiidir ki, 
bu hadisəyə laqeyd qala bilməz­
dim. Buraya ən əvvəl ona görə 
gəlmişəm ki, Azərbaycanın Mos­
kvada kiçik parçası olan daimi 
nümayəndəliyində böyük itkilərə 
səbəb olmuş faciə ilə bağlı bütün 
Azərbaycan xalqına başsağlığı ve­
rim. İkinci tərəfdən, bu məsələyə 
öz münasibətimi bildirmək istə­
yirəm. Azərbaycanın Moskvadakı 
daimi nümayəndəsi Söhrab İbra­
himovdan xahiş edirəm ki, mənim 
sözlərimi, kədərimi, başsağlığı­
mı Azərbaycan xalqına çatdırsın. 
Hazırda başqa imkanım olmadığı 
üçün təəssüf hissi keçirirəm. 

Azərbaycanda baş vermiş ha­
disələrə gəlincə, mən onları 
hüquqa, demokratiyaya yabançı, 
humanizmə və ölkəmizdə elan 
olunmuş hüquqi dövlət quru­
culuğu prinsiplərinə zidd hesab 
edirəm. Azərbaycanda yaranmış 
mürəkkəb vəziyyətin bir sıra sə­
bəbləri vardır. Vaxtımızın məh­
dudluğundan bu məsələlərin üzə­
rində ətraflı dayanmaq istəmirəm. 
Artıq iki ildir ki, Azərbaycan və 
Ermənistan arasında millətləra­
rası münaqişə gedir. Həmin mü­
naqişəni Dağlıq Qarabağ və onun 
ətrafında baş verən hadisələr 
törətmişdir. Azərbaycan və Ermə­
nistan, eləcə də ölkənin ali siyasi 
partiya rəhbərlərinə bu məsələni 
tənzimləmək, daxili müharibəyə, 
millətlərarası münaqişəyə son 
qoymaq və milli mənsubiyyətin­
dən asılı olmayaraq hər bir ada­
mın ümumi federativ ittifaq olan 
SSRİ-də azad yaşamasına şərait 
yaratmaq üçün iki illik müddət 
kifayət idi. Hesab edirəm ki, ötən 
iki ildə bu istiqamətdə lazımi sə­
viyyədə iş aparılmamışdır. Dağlıq 
Qarabağ hadisələrinin ilkin mər­
hələsində ölkənin ali partiya siyasi 
rəhbərliyi tərəfindən vaxtında zə­
ruri tədbirlər görülsə idi, gərgin­
lik indiki həddə çatmaz, tərəflər 
itkilərə məruz qalmaz, başlıcası 

isə 1990-cı il yanvarın 19-
dan 20-nə keçən gecə çoxlu 
insan qırğını ilə nəticələnən 
hərbi müdaxilə üçün də zə­
min yaranmazdı. 
Bunlar üçün, ilk növbədə 
Azərbaycan Kommunist Par­
tiyası Mərkəzi Komitəsinin 
artıq sabiq birinci katibi Və­
zirov müqəssirdir. Bu yüksək 
vəzifədə olduğu müddətdə 
o, Azərbaycandakı vəziyyəti 
sabitləşdirmək üçün heç nə 
etməmişdir. Əksinə, özünün 
səhv addımları, yaramaz iş 
üslubu, yanlış siyasi manevrləri ilə 
xalqla özü arasında uçurum yarat­
mışdır. Xalq isə hiddətlənmişdir. 
Elə buna görə də Bakıda və Azər­
baycanın digər şəhər və rayonların­
da aylarla davam edən mitinqlərdə 
dəfələrlə Azərbaycanın partiya rəh­
bərlərinin istefası tələbi irəli sürül­
müşdür. Söhbət əslində Vəzirovun 
istefasından gedirdi. Bəs, bu məsələ 
indiyə kimi niyə həll olunmamışdır?
Yalnız dünən Bakı şəhərinə ordu 
yeridildikdən, qırğın və dağıntılar 
baş verdikdən sonra Vəzirov Azər­
baycandan əslində qaçmışdır. Bu, 
böyük səhvdir. Ən böyük səhv isə 
sözsüz ki, qeyri-ciddi, bu yüksək 
vəzifəyə əsla yaramayan adamın 
bir vaxt Azərbaycan Kommunist 
Partiyası Mərkəzi Komitəsinə bi­

rinci katib təyin edilməsi idi. 
Ancaq iş təkcə bununla bitmir. 
İndi yanvarın 19-dan 20-nə keçən 
gecə baş vermiş və bu gün də da­
vam edən faciənin üstündə da­
yanmaq istəyirəm. Hesab edirəm 
ki, Azərbaycandakı vəziyyəti öz 
axarına salmaq, siyasi həyatdakı 
qeyri-sabitliyi nizamlamaq üçün 
kifayət qədər imkan olmuşdur. 
Təəssüf ki, Azərbaycan rəhbərliyi, 
həmçinin ölkənin ali siyasi rəhbər­
liyi bu imkanlardan istifadə edə 
bilməmişdir. Sərhədlərə edilən 
təcavüzü vaxtında aradan qaldır­
maq mümkün idi. Axı, üç ay əvvəl 
sərhəd zolağı ilə bağlı camaat öz 
tələblərini irəli sürmüşdü. Fəqət 
heç kəs onlarla görüşmək, izahat 
işi aparmaq və lazımi ölçü götür­
mək istəməmişdir. Təkrar edirəm: 

camaatı sakitləşdirmək üçün də 
imkanlar tükənməmişdi. İki-üç ay 
əvvəl Azərbaycan partiya rəhbərli­
yinin möhkəmləndirilməsi məsələ­
si həll edilsə idi, vəziyyət gərgin­
ləşməz, ordu yeridilməsinə zərurət 
yaranmazdı. Bütün vəziyyətlərdə 
hesab edirəm ki, məsələni siyasi 
cəhətdən tənzimləmək, xalqla mü­
kaliməyə girmək üçün əlverişli im­
kanlar olmuşdur. Lakin onlardan 
səmərəli istifadə edilməmişdir. 
Nəhayət, 19-dan 20-nə keçən gecə 
sovet ordusunun, SSRİ DİN-in bö­
yük kontingenti Bakı şəhərinə ye­
ridilmişdir. Nəticəsi isə göz qaba­
ğındadır. Bunun törətdiyi faciələr 
hamımıza məlumdur. Belə qərar 
qəbul etmiş adamların hərəkətini 
siyasi qəbahət sayıram. Bəli, kobud 
siyasi səhv buraxılmışdır. Onlar, 
sadəcə olaraq, respublikadakı əsl 
vəziyyəti qiymətləndirə bilməmiş, 
Azərbaycan xalqının psixologiyası­
nı anlamamış, əhalinin müxtəlif tə­
bəqələri ilə əlaqələri zəiflətmişlər. 
Onlar, görünür, bu işlərin belə ağır 
faciəyə çevriləcəyini əvvəlcədən 
düşünməmişlər.
Bütün bunlar qabaqcadan nəzərə 
alınmalı və vaxtında vacib, zə­
ruri tədbirlər qəbul edilməli idi. 
Ordu yeridilmiş, günahsız adam­
lar həlak olmuşlar. Yeri gəlmişkən 
deyim ki, ölənlər arasında hərbi 

qulluqçuların olması haqqında 
da məlumatlar daxil olur. Sual 
olunur: ölkənin ali dövlət, partiya 
rəhbərliyinin səhv qərarı ucun­
dan, olmayan qiyamı yatırtmaq adı 
ilə Azərbaycana göndərilmiş rus 
gənclərinin günahı nədir? Azər­
baycana kənardan böyük ordu 
kontingenti yeridilmişdir. Respub­
likada neçə ordu birləşməsinin ol­
duğu mənə yaxşı bəllidir. Azərbay­
canda kifayət qədər - 4-cü ordu, 
Xəzər Hərbi Dəniz Donanması, de­
sant qoşunlarının diviziyası, Hava 
Hücumundan Müdafiə Qoşunları, 
DİN-in daxili qoşun birləşmələri 
vardır. Oraya əlavə qoşun yeritmək 
nəyə lazım idi? Əgər belə zərurət 
var idisə, orada yerləşən hərbi his­
sələrdən də istifadə etmək olardı. 
Belə qərar qəbul edən Azərbaycan 
rəhbərliyi, hamıdan əvvəl isə bərk 
ayaqda Azərbaycanı qoyub qaçmış 
Vəzirov öz xalqı qarşısında məsu­
liyyət daşımalıdır. 
Ölkənin ali siyasi rəhbərliyinə yan­
lış məlumat verənlər də məsuliyyət 
daşımalıdır. Zənnimcə, ölkənin ali 
siyasi rəhbərliyinə vəziyyət barə­
də vaxtında kifayət qədər düzgün, 
dəqiq, obyektiv informasiyalar çat­
dırılmamışdır. Rəhbərlik çaşqınlı­
ğa salındığından belə qərar qəbul 
etmişdir. Qırğın törədənlərin ha­
mısı layiqincə cəzalandırılmalıdır”.

Yazı Azərbaycan Respublikasının Prezidenti yanında Kütləvi İnformasiya Vasitələrinin İnkişafına Dövlət Dəstəyi Fondu 
tərəfindən maliyyələşdirilən “Azad sahibkarlığın və liberal iqtisadiyyatın təşviqi” layihəsi çərçivəsində çap olunub.

Tovuz rayonu ölkəmizin qərb böl­
gəsində yerləşən, əlverişli iqlim 
şəraitinə, münbit torpaq qurşağı­
na, böyük aqrar potensialına ma­
lik rayonlardan biridir. Tovuzda 
dağlıq, dağətəyi və düzənlik rel­
yefi mövcuddur ki, bu da rayonda 
iqtisadi strukturun çoxşaxəli qu­
rulmasında mühüm rol oynayır. 
Rayon son 10-12 il ərzində elə də­
yişib, elə abadlaşıb ki, bu yerlərə 
ayaq basanda adamın ürəyi açılır, 
hüsnünə heyranlıq hissləri baş 
qaldırır. Dövlət proqramlarının, 
regional layihələrin uğurla gerçək­
ləşməsi nəticəsində iqtisadiyyat 
davamlı və dayanıqlı inkişaf yolu­
na çıxarılıb, bir sıra sosial infrast­
ruktur problemləri uğurla həllini 
tapıb. Bir sözlə, inkişaf və yüksəliş 
dinamikası bütün sahələrə sirayət 
edib. İqtisadi sistemdə yaradılan 
möhkəm təməl azad sahibkarlığın 
və liberal iqtisadiyyatın dolğun in­
kişafına geniş yol açıb, qeyri-neft 
sektorunun inkişafına rəvac verib, 
aqrar bölmədə ixtisaslaşma və  di­
versifikasiya proseslərini dərinləş­
dirib. Bütün bunlar nəticədə əha­
linin sosial vəziyyətində və yaşam 
tərzində öz parlaq təcəssümünü 
tapıb.

RAYONUN TURİZM 
İMKANLARI BÖYÜKDÜR

Tovuz turizm cəlbediciliyi baxı­
mından unikal diyardır. Bunu 
şərtləndirən bəzi məqamlar var­
dır. Rayonun rəngarəng ağacları 
və biomüxtəlifliyi ilə seçilən 34 
min hektar ərazisi meşəlikdir. Bu­
rada, həmçinin mənbəyini yüksək 
dağlardan götürən 4 çay mövcud­
dur: Zəyəmçay, Əsrikçay, Axın­
caçay və Tovuzçay. Bu çayların 
yataqları boyu açılan füsunkar 
mənzərə ətrafı gözəlliklərə qərq 
edir. Azərbaycanın ən böyük çayı 
sayılan Kür Tovuzun aran hissə­
sini ikiyə bölüb keçir. Dağlıq əra­
zilərdə təxminən 300 bulaq vardır 
ki, bunların çoxunun kimyəvi tər­
kibi zəngindir. Bulaqların saf sula­
rından burada yaşayan insanların 
çöhrəsinə, xarakterinə də hopub. 

Dillər əzbəri olan bu bulaqların 
bəzilərinin adını çəkək: Cökəli, Şə­
rifli, Şırşır, Ağdaşlı, Qiblə…
Bulaqların ətrafı, xüsusən də 
yay mövsümündə qonaqlı-qaralı 
olur. Saf sulardan içə-içə bulaqla­
rın zümzüməsinə qulaq asmağın 
başqa ləzzəti var. Bu gözəllikləri 
seyr etməyə gələnlərin sayı ilbəil 
artır. Dağ çaylarında, əsasən ala­
balıqların (farel balığı) bir növü, 
qarabalıq, çanar dağ qızılbalıq­
ları vardır. Məşhur Əsrik dərəsi­
nin ecazkar gözəlliyinə baxmaqla 
doymaq olmur. Düz bir əsr öncə, 
Əsrik dərəsində turizm zonası 
yaradılmışdır. İndi burada möv­
sümi istirahət mərkəzləri, «Tu­
rist», «Maralbulağı», «Yurd yeri», 
«Şəfa suyu», «Əsgər bulağı», 
«Loğman», «Fındıqlıq» və s. ailə­
vi istirahət mərkəzləri fəaliyyət 
göstərir. Tovuzda ekoturizmin, 
dağ turizminin, kənd turizminin, 
aqroturizmin inkişaf etdirilməsi 
sahəsində də real imkanlar vardır. 
Rayonun Kirən və Çataq inzibati 
ərazi vahidlərində yerləşən ya­
şayış məntəqələri həmişə qonaq­
lı-qaralı olur, buraya təşrif buyu­
ran turistlərin sayında hər il artım 
özünü göstərir. Tovuzda nə az, nə 
çox 80 kənddə turizmin yuxarıda 
adıçəkilən növlərini inkişaf etdir­
mək üçün yaxşı imkanlar mövcud­
dur. Həm də üstün cəhət budur 
ki, həmin yaşayış məntəqələrində 
turistlərə ekoloji cəhətdən təmiz, 
orqanik ərzaq məhsulları təqdim 
olunur. Əsrarəngiz təbiəti ilə ya­
naşı, Tovuz həm də tarixi mədə­
niyyət abidələri ilə zəngin olan 
diyardır. Tarixi abidələrin bir 
neçəsinin adını çəkək: Sultan kör­
püsü, Koroğlu qalası, Torpaq qa­
lası, Avaztəpə qalası yerli və xarici 
turistlərin ən çox baş çəkdikləri 
yerlərdir. Rayonun dini abidələri 
olan Haçaqaya, Çinarlı piri, Qərib­
seyid, Aldədə ziyarətgahları, eləcə 
də Yanıqlı kəndində yerləşən XVI 
əsrə aid olan Şah Abbas məscidi 
inanclı insanların ən çox ziyarət 
etdikləri məkanlardır.

Rayonda turizmlə məşğul olan sa­
hibkarıq subyektləri üçün münbit 
biznes mühiti yaradılıb. Məhz bu 
səbəbdən belə obyektlərin sayı hər 
il artır. Son illərdə yüksək stan­
dartlara cavab verən turizm ob­
yektləri, otellər tikilib istifadəyə 
verilib. Şəhərin girişində, Tovuz­
çayın sahilində beşulduzlu «Ayan 
Palase», Əhmədabad kəndi ərazi­
sində tikilib istifadəyə verilən «Su 
səsi» istirahət mərkəzi bu qəbil­
dəndir. Sözügedən obyektlərdə 
turistlər üçün hər cür şərait və in­
frastruktur yaradılıb. Hazırda To­
vuzda eyni vaxtda 200 turisti qə­
bul edəcək otel təsərrüfatı və 100-ə 
yaxın fərdi ev fəaliyyət göstərir.

ƏKİN DÖVRİYYƏSİNDƏN 
KƏNARDA QALAN 
TORPAQ YOXDUR

Torpağın münbitliyi, günəş şüa­
larının bolluğu, lazımi suvar­
ma-meliorasiya infrastrukturunun 
yaradılması Tovuz rayonunda 
kənd təsərrüfatının inkişafını şərt­
ləndirən amillərdir. Burada aqrar 
bölmədə çox işlər görülüb, lakin 
bundan sonra da çox işlərin görül­
məsinə ehtiyac vardır. Məhz bu sə­
bəbdən hazırda rayon ərazisində 
əkin dövriyyəsinə daxil edilməyən 
torpaq sahəsi qalmayıb. Həm də 
təkcə bununla iş bitmir. Tovuzda 
kənd təsərrüfatında yüksək məh­
suldarlıq qazanılır. Bu isə, hər şey­
dən öncə, aqrotexniki tədbirlərin 
optimal müddətlərdə və düzgün 
aparılması ilə bağlıdır. Başqa bir 
cəhət suvarma və meliorativ işlə­
rin vaxtlı-vaxtında aparılmasıdır. 
Tovuzda məhz bu amilə böyük 
diqqət yetirilir. Tikintisinə 1986-cı 
ildə başlanan, 1992-ci ildə dayan­
dırılan, Azərbaycan Prezidenti cə­
nab İlham Əliyevin təşəbbüsü və 
tapşırığı ilə 2006-cı ildən tikintisi 
davam etdirilən Tovuzçay su an­
barı nəhayət tikilib ərsəyə gətiril­
di və 2017-ci ildə cənab preziden­
tin iştirakı ilə açılışı gerçəkləşdi. 
Bununla Tovuz rayonunun kənd 
təsərrüfatında keyfiyyətcə yeni 
mərhələ başlandı. Bundan sonra 

Ağdağ ərazisini fasiləsiz suvarma 
suyu ilə təmin etmək məqsədilə 
Tovuzçay su anbarı üzərində na­
sos stansiyası quraşdırıldı. Ha­
zırda həmin ərazi, eyni zamanda, 
digər yaşayış məntəqələrinə su ve­
rilməsi üçün ikipilləli nasos stansi­
yasında tikinti başa çatdırılıb.
Ölkə Prezidenti cənab İlham Əli­
yevin kənd təsərrüfatının prioritet 
mövqeyə çıxarılması istiqamətin­
də qəbul etdiyi qərarlar, islahat 
proqramları fonunda Tovuz rayo­
nu da öz yerini və rolunu müəy­
yən edə bilmişdir. Respublikamı­
zın bütün bölgələrində olduğu 
kimi, Tovuzda da aqroparkların 
tikintisi aparılır. Ceyrançöl massi­
vində 550 hektar torpaq sahəsində 
yem bitkilərinin əkininə hazırlıq 
işləri görülür. Elə həmin ərazidə 
1000 başlıq heyvandarlıq komp­
leksi tikilir. Rayonda soyuducu 
anbarlarının sayı artır. 2017-ci 
ildə təsərrüfatlara lizinq yolu ilə 
19 ədəd təzə traktor ayrılıb və bu­
nunla əkin traktorlarının sayı 122 
ədədə çatdırılıb. Keçən ildən baş­
layaraq kənd təsərrüfatının ənənə­
vi sahələrində ciddi dönüş baş ve­
rib. Belə ki, ötən il 6870 kq barama 
tədarük edilib ki, bu da 2016-cı 
illə müqayisədə 4,4 dəfə çoxdur. 
Kümçilərə 32881 manat subsidiya 
verilib. Bu il barama istehsalını 
10000 kiloqrama çatdırmaq hədəf 
götürülüb. Baramaçılıqda yem 
bazasını möhkəmləndirmək üçün 
yerli və xarici tinglər hesabına tut 
plantasiyalarının salınması davam 
etdirilir.
Ötən il tütün sahələrinin həcmi 
əvvəlki ilə nisbətən 2, 5 dəfə ar­
tırılaraq 50 hektara çatdırılıb və 
mövsümi işlərə 200 nəfər işçi cəlb 
olunub. 2017-ci ildə əvvəlki illə 
müqayisədə bütün məhsul növ­
ləri üzrə məhsuldarlıq xeyli artıb. 
Günəbaxan istehsalında 55,8 faiz, 
kartof istehsalında 5,6 faiz, tərəvəz 
istehsalında 1,7 faiz, tütün istehsa­
lında 12,5 dəfə, şəkər çuğunduru 
istehsalında isə 2,8 dəfə artım baş 
verib.

2018-ci ilin məhsulu üçün 19680 
hektar sahədə payızlıq bitkilə­
rin səpini aparılmışdır ki, bunun 
18639 hektarına buğda, 1041 hek­
tarına arpa səpilmişdir. Tovuzda 
üzümçülüyün tarixi qədimdir. So­
vet hakimiyyəti dağıldıqdan son­
ra üzüm bağları məhv edildi. Son 
illər tovuzlular öz sevimli məşğu­
liyyətlərinə yenidən qayıdıblar. 
2016-cı ildə rayonda 9870 hektar 
üzüm bağları olduğu halda, 2017-
ci ildə 9920 hektara çatdırılıb.
2017-ci ildə xarici bazarlara 15 mil­
yon 540 min manat dəyərində 31 
min 620 ton məhsul göndərilib. 
O cümlədən, 3 min 800 ton pomi­
dor-xiyar, 6 min ton yerkökü, 20 
min ton kartof, 1500 ton soğan, 320 
ton meyvə ixrac edilib. İxrac struk­
turunda bostan və tərəvəz bitkilə­
ri mühüm yer tutur ki, bunlar da 
istixana təsərrüfatlarında yetiş­
dirilir. Rayonda 44 hektar istixa­
na təsərrüfatı vardır və bunu 100 
hektara çatdırmaq planlaşdırılır. 
2017-ci ildə 3 yeni istixana təsərrü­
fatı tikilmiş, Abdulbəyli və Aşağı 
Quşçu kəndlərində 2 kompleksin 
tikintisi davam etdirilir. İxracdan 
ölkəyə valyuta gəlir ki, bu da ra­
yon əhalisinin maddi durumunun 
yaxşılaşdırılmasına, həyat səviy­
yəsinin yüksəlməsinə öz müsbət 
təsirini göstərir.

YÜKSƏLİŞİN TƏMƏLİNDƏ 
MÜKƏMMƏL

İNFRASTRUKTUR DAYANIR
Turizmin inkişafı, aqrar sektorun 
çiçəklənməsi, emal sənayesinin 

yaradılması və s. barədə Tovuz­
da görülən işlərdən, həyata keçi­
rilən tədbirlərdən söhbət açdıq. 
Bütün bunlar isə bir məsələdən – 
infrastrukturun hansı səviyyədə 
olmasından asılıdır. Yol, elektrik 
enerjisi, təbii qaz və digər zəruri 
infrastruktur olmadan hansı in­
vestisiyaların cəlbindən, yaxud 
da təşviq edilməsindən danışmaq 
olar?
Son illər dövlət başçısının müvafiq 
sərəncamları əsasında rayonun yol 
təsərrüfatında ciddi irəliləyiş baş 
verib. 2017-ci ildə Qovlar-Əyyub­
lu-Alakol yolu yenidən qurulub, 
qalan yollarda tikinti-quruculuq 
işləri davam etdirilir. Yaxın gələ­
cəkdə rayonun bütün kəndləri və 
yaşayış məntəqələri asfaltlaşacaq. 
Rayon üzrə qazlaşma səviyyəsi 
85 faiz təşkil edir, 46 ucqar yaşa­
yış məntəqələrinin qazlaşması ilə 
bağlı müvafiq tədbirlər görülür. 
Tovuz rayonunu fasiləsiz elektrik 
enerjisi ilə təchiz etmək üçün bü­
tün zəruri tədbirlər həyata keçiri­
lib, içməli su və kanalizasiya sis­
temləri yenidən qurulur. Demək 
istədiyimiz budur ki, diqqətdən 
kənar qalan sahə yoxdur. Tovuz 
hamının gözü qarşısında bir kənd 
rayonundan müasir tipli sənaye 
şəhərinə, turizm mərkəzinə, regio­
nal müstəvidə sayılıb-seçilən  cəl­
bedici məkana çevrilir.

Zülfü İLYASOV,
bölgə müxbiri, 
Tovuz rayonu


